
КРЕТИВНА ЕВРОПА – ДОМА


Тркалезна маса 

„Креативна Европа (Култура) – Перспективите на Западен Балкан“

15 јуни 2021 година Скопје
Обраќање на Министерката д-р Ирена Стефоска 
Почитуван Амбасадор на Европската Унија во Скопје, г-дин Дејвид Гир,
Почитувани колеги и соработници, корисници на потпрограмата Култура на Креативна Европа,
Почитувани присутни,
Во име на Министерството за култура на Република Северна Македонија најнапред сакам да ви посакам добредојде на тркалезната маса  посветена на Програмата Креативна Европа (Култура) и перспективите на регионот на Западен Балкан, со кој завршува тридневниот циклус јавни настани во организација на Министерството за култура и Канцеларијата на Креативна Европа – Култура, на тема „Креативна Европа – Дома“, посветени на проектите поддржани од истоимената програма во перидот од 2014-2020 година.
Воено, би сакала да се заблагодарам на нашите партнери во организацијата на овие настани и тоа пред се на Делегацијата на Европската Унија во Република Северна Македонија и корисниците на Програмата Креативна Европа (Култура).
Со оваа тридневна промотивна програма посветена на предизвиците и рефлексијата на програмата Креативна Европа - Култура на ЕУ го одбележувме крајот на еден програмски циклус и почетокот на новата програма Креативна Европа 2021 – 2027 година, која неодамна, на 28 мај беше усвоена од страна на Европскиот парламент. Министерството за култура веќе упати писмо за интерес за учество на нашата држава во новата програма и ја искажа својата подготвеност за потпишување на Грант договор со Европската Комисија. Како координативно тело за спроведување на програмата на национално ниво, Министерството продолжува со понатамошни заложби и конкретни мерки како одговор на предизвиците базирани на досегашните искуства од спроведувањето на програмата на национално и локално ниво, а со цел да го олесни пристапот на што поголем број корисници од културните и креативните сектори во новата програма на Европската Унија. 

Чест ми е да ги споделам незанемарливите резултати на нашата држава од претходниот програмски циклус 2014 – 2020 година.  Поддржани се 79 проекти на невладини организации, издавачки куќи, национални и локални установи од областа на култура. Поддршката на ЕУ е со околу 4 и пол милиони евра, а ко-финансирањето на овие проекти од страна на Министерството за култура е околу 18 милиони денари. Издaвачкиот сектор во нашата држава уште еднаш ја потврди исклучителната посветеност и успех во рамки на оваа програма на европско ниво. Министeрството за култура, секако продолжува со ко-финансирање на поддржаните проекти.
Иако во фокусот на новата програма останува европската културна соработка, сепак комплексната структура на новата програмата Креативна Европа 2021 – 2027 соодветствува со современите предизвици со кои се соочуваат културните и креативните сектори во Европа и пошироко како што се: заштитата и промоцијата на европското културно наследство, јазичната разноликост, културата како механизам за меѓусебно почитување, толеранција и помирување, родовата еднаквост, интердисциплинарноста и интерсекторската соработка, социјалната кохезија на културата, мобилноста на уметниците и нивните дела, едукацијата, дигитализацијата... 
Меѓу сите овие теми, не помалку важен предизвик за нас е регионалната културна соработка, конкретно регионалната соработка на Земјите од Западен Балкан и Европската Комисија, која е тема на денешната  тркалезна маса. 
Спецификите на политичкиот, општествениот и културниот контекст во земјите учеснички во Програмата Креативна Европа, различните капацитети во културниот сектор во релевантните земји и региони придонесоа кон различно ниво на спроведување на оваа програма како во националниот така и во регионалниот и европскиот контекст.
Министерството за култура во неколку наврати ја поздрави заложбата и напорите на Европскта Комисија за придонес кон приближувањето на културните капацитети на регионот, преку пилот-повик посветен на соработката со Земјите од Западен Балкан. Повикот содржеше нови, компатибилни механизми кои ја стимулират регионалната и европската културна соработка во насока на поддршка на евроинтегративните процеси во регионот на Западен Балкан. Нашите организации покажаа значителен успех во рамки на овој повик. Впрочем денеска со нас на оваа тркалезна маса се токму корисниците на 10-те поддржани проекти во рамки на оваа пилот акција.

Воедно сакам да потсетам за проактивната улога на Канцелариите за Креативна Европа – Култура во регионот од Западен Балкан при креирањето на оваа пилот акција, како и на проактивната улога на претставниците на невладинот сектор од овој регион. Исто така, Министерството за култура и Канцеларијата за Креативна Европа – Култура во соработка со Директоратот за култура и образование на Европската комисија и Делегацијата на Европската Унија во Скопје на 5-6 февруари 2020 година обезбедија регионална промоција на овој повик и овозможија размена на искуства, вмрежување и техничка помош за потенцијалните апликанти. На овој настан учествуваа претставници на Канцелариите за Креативна Европа – Култура и културни оператори од 8 земји од регионот на Западен Балкан и пошироко. 
Оваа акција на програмата Креативна Европа – Култура претставуваше охрабрување на културните оператори од регионот и надминување на одредени предизвици со кои се соочува секторот како што се: недоволните капацитети на нашите организации, соработката со европските организации, ко-финансирањето и сл.  Во насока на успешно спроведување на поддржаните проекти, Министерството за култура покрај Конкурсот за ко-финансирање на проекти поддржани од Програмата Креативна Европа – Култура, објави дополнителен конкурс за ко-финансирање на поддржаните проекти во рамки на пилот акцијата за соработка со земјите од Западен Балкан. 

Вмрежувањето на културните работници, професионалците и уметниците, партнерството со организациите од регионот и земјите на Европската Унија, мобилноста на уметниците и професионалците, размената на искуства, учеството во заеднички проекти, претставува витален дел во процесот на профилирање и развој на регионалниот и на европскиот културен простор. Верувам дека овие проекти со кои денеска ќе имаме можност да се запознаеме преку кратките презентации и разговори со корисниците, ќе дадат соодветен придонес при креирањето и профилирањето на регионалната културна мапа, како дел од европската. 
За крај, пред да ги слушнеме корисниците, ја користам можноста да ве известам дека заедно со моите колеги од ресорните министерства на земјите од Западен Балкан го очекуваме официјалното потпишување на Заедничката декларација за Западен Балкан за иновации, истражување, образование, култура, млади и спорт како дел од Агендата на Западен Балкан на Европската Комисија. Особено е значајно за нас што културните и креативните сектори и нивниот огромен потенцијал се препознаени како важни фактори за социо-економскиот развој на регионот на Западен Балкан, а програмата Креативна Европа е еден од инструментите за спроведување на оваа Агенда.

Министерството за култура останува целосно посветено во спроведување на евроатланската агенда на Владата на РСМ која не може да се замисли без заедничка соработка со сите учесници во културните и општествените процеси. 
Верувам дека сите заедно ќе го дадеме својот придонес во рамки на овие интегративни процеси. 
Ви благодарам. 

